
Numri i lëndës: 2023:080811 

Datë: 15.12.2023 

Numri i dokumentit:     05070945 

 

        C-II-15-0129 

             

Paditësi; K Z  nga fshati R, Komuna e Klinës të cilin e përfaqëson sipas autorizimit B G avokat 

nga Klina. 

 

Kundër    

 

Pala e paditur;  KAI Malishgani me seli në Klinë e cila administrohet nga Agjencioni  Kosovar 

i Privatizimit  rruga Dritan Hoxha nr.55, Lakrishtë-Prishtinë. 

 

Dhoma e Posaçme e Gjykatës Supreme të Kosovës për çështjet në lidhje me Agjencinë Kosovare 

të Privatizimit, përmes gjyqtarit Asllan Krasniqi, me datën;15.12.2023,merr këtë: 

 

A K T G J Y K I M 

 

1. REFUZOHET si e pa bazuar kërkesëpadia e parashtruar nga K Z me të cilën ka kërkuar 

që të detyrohet pala e paditur që në emër të kompensimit të pagave të pa paguara për 

periudhën nga data 10.09.1999, e deri me datën 31.01.2001, t’ia kompensoj shumën prej 

1,980.00 €, me kamatë ligjore nda data 03.02.2001, e deri në pagesën definitive, në afatin 

prej 15 ditëve nga dita e pranimit të këtij aktgjykimi: 

 

2. Secila palë i heqë shpenzimet e veta të procedurës. 

 

 

Rrethanat Faktike dhe Procedurale 

 

Me datën 03.09.2001, pranë Gjykatës Komunale në Klinë është parashtruar padi nga K Z kundër 

palës së paditur KAI Malishgani me seli në Klinë i cili administrohet nga Agjencia Kosovare e 

Privatizimit, për kompensimin e të të ardhurave personale nga marrëdhënia e punës. 

 

Gjykata Komunale në Klinë me aktvendimin C.4/04, të datës 22.03.2013, është shpallur jo 

kompetente për të vendosur në këtë çështje juridike kontestimore dhe lëndën e ka dërguar pranë 

kësaj gjykate. 

Pala paditëse në padinë e parashtruar ndër të tjera ka theksuar se marrëdhënien e punës në NSH  

MALISHGANI-Klinë e ka filluar me dt. 22.12.1999, dhe se paga mujore e tij në Ndërmarrje ka 

qene në shumën prej 366 DM. Edhe pse pranë palës së paditur ka kryer me sukses detyrat e punës 

(duke e vozitur vazhdimisht drejtorin gjeneral të Ndërmarrjes)  nuk është kompensuar, mirëpo 

deri me datën 01.02.2000, është kompensuar në shumën prej 250.00 DM, kështu që Ndërmarrja 

i ka mbetur në borxh në shumën prej 116.00 DM në muaj në shumën prej 580.00 DM.  Edhe pas 

datës 01.02.2000, e deri me datën 01.05.2000, nuk i janë dhënë të ardhurat personale në shumën 

prej 366.00 DM, mirëpo është kompensuar në shumën prej 250.00 DM. Marrëdhënien e punës 

në Ndërmarrje e ka vazhduar deri me datën 31.01.2001, kur me dëshirë e ka ndërprerë 

marrëdhënien e punës në Ndërmarrje ngase ka krijuar marrëdhënie të re të punës pranë Gjykatës 

Komunale në Klinë. Ndërmarrja i ka mbetur në borxh në shumën prej 3,928.00 DM. 

 

Përfundimisht i ka propozuar gjykatës së kërkesëpadinë ta aprovoj në tërësi si të bazuar dhe me 

aktgjykim të detyrohet pala e paditur në emër të kompensimit të të ardhurave personale nga 

marrëdhënia e punës për periudhën kohore;10.09.1999-31.01.2001, t’ia kompensoj shumën prej 

3,928.00 DM.  

 

Kësaj padie parashtruesi si provë i ka bashkëngjitur:  

 

- Aktvendimin me numër 39, të datës 01.05.2000; 

- Aktgjykimin me numër C.nr.110/2001, të Gjykatës Komunale në Klinë; 

- Ankesën e datës 12.10.2001; 

- Aktvendimin e Gjykatës së Qarkut me numër AC.nr.377/2001; 

- Aktgjykimin me numër C.nr.4/2004, të Gjykatës Komunale në Klinë; 

- Shkresën e AKP-së të datës 26.08.2011, drejtuar Gjykatës Komunale në Klinë; 

- Aktvendimin me numër C.nr.04/2004, të nxjerrë nga Gjykata Komunale në Klinë me të cilin 

është lejuar përsëritja e procedurës; 

- Aktvendimin me numër C.nr.04/2004, të nxjerrë nga Gjykata Themelore në Pejë –Dega në 

Klinë me të cilin kjo gjykatë është shpallur jo kompetente në këtë çështje juridike 

kontestimore; 

 

Me datën 11.12.2015, AKP-ja përmes përfaqësuesit të sajë ka paraqitur mbrojtjen e saj ndaj 

padisë së parashtruar nga pala paditëse duke i propozuar gjykatës që padinë e parashtruar nga 

pala paditëse ta refuzoj si të pa pranueshme.Pala e paditur në mbrojtjen e parashtruar ndër të tjera 

ka theksuar se i kundërshton të gjitha pretendimet e parashtruara nga pala paditëse duke i 

konsideruar si të pa bazuara në ligj. Paditësi në padinë e parashtruar nuk ka theksuar bazën 

juridike  në të cilën e mbështet padinë e tij, nga kjo rrjedh se padia është parashtruar në 

kundërshtim me nenin 27.4.2 të Shtojcës së Ligjit me numër 04/L-033 dhe nenin 253 të LPK-së.  

 

Sipas nenit 7 të LPK-së barra e provave  bie mbi palën paditëse dhe se paditësi ka dështuar të 

parashtroj prova relevante për ta bërë të besueshme kërkesën  e parashtruar me padi. Meqenëse 

paditësi kërkon kompensimin e pagave nuk ka parashtruar kurrfarë prove se ka kërkuar mbrojtje 

paraprake në Ndërmarrje.  

Meqenëse paditësi nuk e ka parashtruar padinë për mbrojtjen e të drejtave nga marrëdhënia e 

punës brenda afatit në mbështetje te nenit 83 të Ligjit Themelor mbi Marrëdhënien e Punës padia 

e parashtruar duhet të hedhet poshtë. Me tutje ka shtuar se gjykata nuk ka kompetence lëndore 

për të vendosur në këtë çështje juridike ngase kemi të bëjmë me çështje administrative. Me tutje 

ka shtuar se me vendimin e Bordit të AKP-së me datën 19.04.2014, ka filluar procedura e 

likuidimit të Ndërmarrjes dhe se në mbështetje të nenit 10 të Shtojcës së Ligjit për AKP-në çdo 

veprim gjyqësor, administrativ apo i arbitrazhit që është subjekt i vendimit për likuidim duhet të 

pezullohet. Nga dita e fillimit të procedurës së likuidimit çdo kërkesë  që ka të bëje me 

Ndërmarrjen në likuidim duhet t’i drejtohet Autoritetit të Likuidimit,andaj edhe i ka propozuar 

gjykatës që padinë e palës paditëse ta hedh poshtë si të pa pranueshme apo refuzoj si të pa bazuar. 

  

Arsyetimi Ligjor 

 

Në bazë të nenit 76 paragrafi 3 të Ligjit Nr.06/L-086 të DHPGJS në lidhje me nenin 399 të Ligjit 

mbi Procedurën Kontestimore të Kosovës gjykata përcakton se faktet relevante të rastit janë të 

pakontestueshme dhe nxjerrë këtë aktgjykim pa caktuar seancë dëgjimore.Pas shqyrtimit të 

provave të lëndës parashtrimeve dhe pretendimeve të palëve në procedurë gjykata ka ardhur në 

përfundimin se padia e parashtruar në këtë çështje juridike është e pa bazuar. 

 

Objekt i shqyrtimit nga gjykata ishte ankesa-kërkesa e paditësit i cili ka pretenduar se si ish 

punëtor i NSH MALISHGANI-Klinë, nuk i janë kompensuar pagat në shumën prej 3,928.00 

DM, e gjatë rrjedhës së shqyrtimit në Gjykatën Komunale në Klinë ka pretenduar në shumën 

prej 1,980.00 €. Pala e paditur e ka kontestuar kërkesëpadinë me pretendimin  se pala paditëse 

nuk ka prezantuar prova që e vërtetojnë pretendimin e tij të dhëna me padi. Pas shqyrtimit të 

provave të lëndës pretendimeve dhe parashtrimeve të palëve në procedurë gjykata ka ardhur në 

përfundimin se parashtruesi i padisë nuk ka ofruar prova të mjaftueshme nga mund të konstatohej 

borxhi i pretenduar.Rrjedhimisht duke u bazuar në nenin 322 paragrafi 1 të LPK-së, ku është e 

përcaktuar se “në qoftë se gjykata në bazë të provave të marra (neni 8 i këtij ligji) nuk mund të 

konstatojë me siguri ndonjë fakt, për ekzistimin e faktit do të përfundojë duke i aplikuar rregullat 

mbi barrën e provës. Në paragrafin 2 të të njëjtit nen është e përcaktuar se “pala që pretendon se 

i takon një e drejtë ka për detyrë të provojë faktin që është qenësor për krijimin ose realizimin e 

saj, po që se ligji nuk parasheh diç tjetër”, është vendosur si në dispozitiv të këtij aktgjykimi. 

 

Shpenzimet  Gjyqësore:Në bazë të nenit 62 paragrafi 5 të Ligjit për Dhomën e Posaçme të 

Gjykatës Supreme të Kosovës,secila palë do ti bartë  shpenzimet e veta. 

 

Këshillë Juridike:Kundër këtij aktgjykimi mund të parashtrohet ankesë me shkrim, duke iu 

drejtuat Kolegjit të Apelit të Dhomës së Posaçme të Gjykatës Supreme të Kosovës ,brenda afatit 

prej 15 ditësh, llogaritur nga data e pranimit të këtij aktgjykimi. 

 

                                                                                                                         Gjyqtari; 

  Asllan Krasniqi 


